
Bunas adressas plitost secretas
Il «guide-bleu» 2011 è cumparì

■ Tenor quella bibla per gourmets è il
«Walserhof», Clostra, il restaurant
dals restaurants en noss chantun.
Blers puncts han ils experts er dà al
restaurant «La Belezza», Ftan. Tranter
las bunas adressas dal Grischun sa
chattan er restaurants da la Surselva.
Il pli enconuschent guid per mangia-
bains da la Svizra è segir il «Gault Mil-
lau». Ils experts da quel spargnan dentant
er betg cun critica suenter ch’els han vi-
sità ils restaurants. Els prendan ils cuschi-
niers sut la marella ed han insumma na-
gina retegnientscha da scriver be il bun
da las tratgas finas. Ils experts dal «gui-

de-bleu» dentant èn betg uschè critics u
ditg auter plitost pli diplomats. Per lur
valitaziun quintan a la fin lura er daplis
criteris. Per la valitaziun quintan la fin fi-
nala diesch criteris cun 140 valitaziuns
singulas. 100 puncts, quai è la summa
dals puncts maximals che è pussaivla da
survegnir dals experts. Per la cuschina è
la summa maximala tar 28 puncts.

Cultura da maisa e servis
Ils experts valiteschan tranter auter er la
schubradad dal restaurant ed er da las
tualettas. Els guardan er quant bain
ch’els vegnan retschets, sch’il persunal è
gentil e cunzunt attent. Blers puncts sur-
vegn in restaurant per l’ambient ed en

spezial per ina buna cultura da maisa.
Quai vul dir per la bella vaschela, per bels
magiels e per ina bella decoraziun. Ils ex-
perts prendan dentant er sut la marella il
servis. Er tar la carta dal vin guardan els
sche la schelta è gronda. Schizunt tar l’in-
casso guardan ils experts co ch’il quint
vegn preschentà. Tar las tratgas vegn na-
tiralmain valità il gust, la creativitad e la
preschentaziun.

Be dus puncts main ch’il maximum
Mintga visitader saja surstà da l’ambient,
da las tratgas finas e cunzunt dal servis
attent dal «Walserhof», Clostra. Schizunt
ils nas fins sajan dal tuttafatg intgantads
da la perfecziun da la purschida. Remu-

nerà quella perfecziun han ils experts gist
cun 98 puncts, pia dus puncts main ch’il
maximum. Per la cuschina excellenta
han ils cuschiniers retschet 27 puncts da
28 puncts pussaivels. 94 puncts surve-
gnan dentant er il restaurant «La Belez-
za», Ftan, ed il restaurant «Mann und
Co» dal «Waldhotel», Tavau. A la testa
dals restaurants da Cuira èn il «Stern»
cun 88 puncts ed il «Va Bene» cun 85

puncts. Tar las bunas adressas da la Sur-
selva appartegnan il restaurant «Roter
Saal» (90 puncts) dal Hotel Therme, Val,
la «Casa Tödi», Trun (85 puncts), il «Bel-
laval», Laax (82 puncts) e la «Posta Ve-
glia», Laax (81 puncts). Nagin eldorado
per gourmets para dad esser Surmeir.
Cun 77 puncts è il restaurant «Piz Sca-
lottas», Lai, il meglier. En il Grischun
han ils experts valità 44 restaurants.

Ina buna adressa
per mangiabains
è il «Walserhof»,
Clostra. Ina chasa
cun ina buna
cuschina ed in
servis attent.

Puspe en tratg da schurmetg a Rona?
Radunanza generala Uniun da pastgeders Surses a Beiva

■ (gns) Reeligia è nia igl president,
eligia è nia da nov en suprastant e pro-
ximamaintg survign l’uniun ena nova
pagina d’internet. Da nov duessan er
neir indemnisos igls pastgeders tgi
von a metter or peschs e chels tgi gei-
dan tar la pestga dall’uera. Beiva è
egna dallas vischnancas cun blers pastge-
ders activs uscheia tgi l’Uniun da pastge-
ders Surses ò siva quatter onns puspe
tscharnia igl li agl pe digl Gelgia per la
radunanza generala 2011. Preschaints al-
la 68. radunanza èn stos 25 persungas e
tranter chellas er Florian Bebi, capo-
guardiapestga digl district da pestga II e
Hans Janutin, guardiapestga per Surgôt.
Plaschevel è er adegna tgi blers pastge-
ders giovens mossan interess per la radu-
nanza ed anc pi plaschevel è tgi els du-
mondan magari er igl pled. Scu tar otras
uniuns vign igl interess per las activitads
er adegna pi pitschen tar l’Uniun da pas-
tgeders Surses. Uscheia ò l’uniun gia da
renunztgier agl viadi agl Tessin cun betg
esser avant mang schi grond interess. Er
schi la participaziun allas occurrenzas in-
ternas vign adegna pi pitschna ò l’uniun
anc en bung clima. Chegl demossa er igl
domber digls commembers tgi è igl mu-
ment tar 95. Antros èn gl’onn passo da
nov quatter pastgeders (treis giovens) e
sortias èn dus pastgeders.

Stefan Schneiter nov suprastant
Igls tractandums statutarics on betg pro-
curo per bleras discussiuns. Decidia on
igls preschaints da betg dulzar la contri-
buziun annuala, uscheia tgi chella resta
scu anfignen adacò tar 40 francs. An ta-
vla èn er stadas elecziuns pigl bienni digls

proxims dus onns. Siva blers onns e
gronda activitad per l’uniun veva Jöri Ac-
cola, Turitg/Tavo, demissiuno scu com-
member dalla suprastanza. Ramplazzo
vign el antras Stefan Schneiter, Savognin.
Cun grond applaus on igls preschaints
reeligia Franco Arpagaus, Cunter, scu
president. El è siva digl 2007 agl timung
dall’Uniun da pastgeders Surses. Confir-
mos èn er nias Marcel Bischoff, Savognin,
scu actuar e Roman Demarmels, Salouf,
scu assessour. Reeligeida scu cassiera è

neida Jessica Demarmels, Salouf. Rinaldo
Kolb, Riom, veva demissiuno scu revi-
sour ed è nia ramplazzo antras Bortolo Ja-
comella, Beiva. Confirmo scu revisour è
nia Enrico Bischoff, Savognin.

Delegos giovens e
delegos pi sen igls onns

Igls 16 d’avregl 2011 ò li a Spleia la ra-
dunanza da delegos dall’Uniun cantu-
nala digls pastgeders. Cun ena delega-
ziun pi gronda vign ad esser preschain-

ta l’Uniun da pastgders Surses. Tradizi-
un è tgi igls treis veterans pastgeders
Theo Jäger, Peter Roffler, Beiva, ed Ervin
Albertin, Savognin, èn gio blers onns
chels tgi represchaintan igls pastgeders
da nossa Val tar la radunanza da delegos
dall’uniun tetgala. Da nov è ossa er nia
vetiers Guido Camus, Savognin, e cun
Ramon Bischoff, Enrico Netzer, Savo-
gnin, e Manuel Sonder, Salouf, vignan
er treis pastgeders giovens ad eir a
Spleia. Da nov vign er ad esser tgi tar la

radunanza da delegos a Spleia dattigl
ena seira da gala cun tschagna e cun di-
vertimaint.

40 000 litgivas
Egna dallas activitads dall’Uniun da
pastgeders Surses, an collaboraziun cugl
cantun, è er da metter or peschs la pre-
maveira ed igl aton da pastger l’uera. La
radunanza ò decidia tgi chella lavour
duess neir indemnisada per dus terzas.
Scu tgi Florian Bebi ò detg prevei igl can-
tun chest onn da metter aint igl Lai da
Marmorera 40 000 artgeras (Regenbo-
genforelle). La confederaziun pero pre-
tenda tgi vignan fatgas provas per vurdar
schi las litgivas restan aint igl lai e von
betg orase vers Beiva. Igls pastgeders tgi
pestgan savens tranter Beiva e lò noua tgi
la Gelgia sbucca aint igl Lai da Marmo-
rera on dantant detg tgi els vegian anc
mai tgappo en’artgera sen chel tratg.
Schinavant tgi igl cantun accepta da re-
nunztgier agl tratg da schurmetg a Sa-
vognin e far da nov chel a Rona duess
chegl succeder igl 2012. Scu para è igl
tratg alla planeira da Rona pi adatto pigl
spazi da veiver digls peschs tgi chel a Sa-
vognin. Eventualmaintg decida igl can-
tun er tgi giuvenils pon retrer la patenta
da pestga per en prietsch redutgia betg
angal anfignen 16 onns, mabagn anfi-
gnen 18 onns. Per discussiun on adegna
er procuro las maseiras da 22 cm e da 24
cm per la grondezza digls peschs. Igl è
tgunsch pussebel tgi dat puspe cun 24
cm angal ple ena maseira. Chellas mida-
das prevei igl cantun da far eventual-
maintg an connex cun las novas perscrip-
ziuns.

La suprastanza
dall’Uniun da pas-
tgeders Surses an
sia nova cumposi-
ziun: Marcel Bi-
schoff, Jessica
Demarmels, Franco
Arpagaus e Stefan
Schneiter (da san.).
Sen la foto mantga
Roman Demarmels.
En om tgi è s’anga-
schea fitg per
l’uniun è Jöri Ac-
cola. Cun betg ple
esser schi an gam-
ba è el sa retratg
scu commember
dalla suprastanza.

Nobel e d’emprima classa dentant er il restaurant «Mann und Co», dal «Waldhotel»,
Tavau. FOTOS MAD

